
Vallauris, Picasso-ren 

udako Kabia 

Picasso-k, Côte d'Azur du 
udarako bere kabi atsegiña. Eu-
ropako aberats askok ere toki 
berau dute. Guk berriz egun ba-
tzuek camping-ean igarotzea 
ere aski degu. Au ezta gure pa-
trilkarako egiña. 

Picasso-ren bizi lekutzat Can-
nes aipatzen da, baña bere txo-
ko maitatua ezta Cannes ber-
bera, andik kilometro gutxira 
dagoan Vallauris baizik. 

Vallauris-ko erritxoa, Golfe-
juan-dik laurenbat kilometrora 
dago, itxas egaletik barruruntz. 
Provenzako zeramikagilleen se-
aska da. Erri guzia ortatik bizi 
bai da, ta berez izatez duan txi-
kitasunean izen aundikoa da 
Frantzia guzian. Zeramikako 
arteari zor dio bere izen aun-
dia. Orregaitik, ezta arritzekoa 
toki au izatea Picasso-ren uda-
rako atseden toki maitagarria. 
Bere giroan bizi bai da. 

Frantziako artistarik geienak, 
obeto esanda Paris-koak, Côte 
d'Azur dute beren leku artua. 
Beren izena entzutetsua egin 
dutenak jartzen dituzte berebi-
ziko erakusketak Cannes, Nice 
eta Saint-Raphaël-en. Eta orain-
dik beren izenak aipagarri egi-
teke dauden asko, batez ere 
gazteak, Saint-Tropez, Juan-les-
Pins eta orrelako lekuetan ari 
dira itxas bazter edo kai bazte-
rretan pintatzen, bohemia bi-
zian. 

Berriz, guzietan aipagarriena, 
ezaugarriena, miragarriena, Cô-
te d'Azur (Itxasertz Urdiña) dan 
guzian, Vallauris-ko erritxoa da. 

Vallauris-ek asko zor dio Pi-
casso-ri, eta Pocassok berari ere 
ez gutxi. Alkarren arteak ezau-
tarazi dituzte kidetasun orreta-
tik. 

Gaur, ezta zeramika bakarrik 
Vallauris-en izakeran. Izakera 
uts orregaitik bakarrik ixillik 
geldituko zan bere izena. Gaur, 
Picasso-ren korrontetik, beste 
pintore asko dijoaz bertara ta 
orrek egindu Vallauris dan au. 
Gaur, bertako zeramikak Paris-
ko eskola berrien dibujo ta ko-
loreak dituzte beren azaletan, ta 
ori da Vallauris-ko artearen mi-
rakuloa: erritxo bateko artesa-
nia goiko malletako arte biur-
tzea. Gaur, Vallauris-ek ere 
izen aundidun artistak ditu be-
re semeen artean, ta egunero, 
naiz uda edo naiz negu, milla-
kak turistak eta artezaleak el-
tzen dira Europako alde guzie-
tatik bertako lanak ezagutu nai-
rik. Gaur, Cannes, Nice eta 
Monte-Carlo txiki utzitzen di-
tu arte kontuan. 

Zeramistarik onenak beren 
erakusketak dituzte kentzeke, 
ta oiez gañera Picasso-k ere ba-
du bere bat, azkenaldian sortu 
dituan lanak adieraziz. 

Udara onetan berrogeitamar 
artistarekin antolatutako era-
kusketa bat dago, ta etorkizu-
neko arte berriaren antolojia 
bezela anunziatzen dute. Artis-
tarik geienak Frantzezak dira, 
eta azaltzen duten arterik geien-
geiena astraktoa da. Nere iri-
tzian, neronek beintzat, orain 
arteraño ikusi ditudanik astrak-
torik onenak dira. Dekorazio al-
detik begiratuta, eta ez det us-
te astraktoak beste begiratzeko 
modurik duenik, bikañetarikoak 
dira. 

Beste saloi batean, Picasso-k 
antolatuta, bera ere tartean da-
larik, beste antolojia bat dago, 
ta da, Vallauris-ko zeramistarik 
onenak parte arturik egiña be-
ren arteko baten omenez, laro-
geta bost urteko artista bati. 
Benetan ikusgarria da erakus-
keta au. Eskeintza oberik ezin 
zezakean egin agura orri. 

Gero, Picasso-ren etxean, be-
re lanen batzuez gañera, Afrika 
ta Ozeaniako arte-errikoiaren 
azalpen batzuek bere koleziotik 
artuak, eta aparteko gela ba-
tean Zadkine eskultorearen 
ogeitasei irudi. Zadkine dalako 
au Smolensken jaioa da, baña 
amar urte zituanetik Paris-en 
bizia. Bere joera ere astraktoa 
da, baña ez guziz. Bere irudiak 
indarra ta jatortasuna dute. Be-
re lan oietan geien azaltzen da-
na «Van Gogh a travers 
champs» irudi bizia da. 

Orrenbeste «poteri» e d e r 
ikusteak, azkenerako mozkor-
tuta bezela uzten du begiralea. 
Lantegirik geienak irikiak dira, 
nornai turistak ikusteko eran. 
Ta, eragospen gabe erantzuten 
dute bizitaleen galdereri. 

Bi artistakin mintzatu gera, 
kostanda eta Giraud-ekin. Gi-
raud-ek jakin zuanean euskal-
dunak giñala, irri-parrez esan 
zidan eurak ere beste izkuntza 
baten jabe zirala franzezagan-
dik aparte, guk euskera degun 
bezela españoles aparte. Baña 
provenzal izkuntza askozaz ere 
galduago dago gure euskera ba-
ño, erri txikietan gizon nagusie-
ri bakarrik entzuten zaie. Artis-
ta oiek pena dute provenzalak 
daraman gainbera larria ikusiaz. 
Federic Mistral-en «Mireio» gu-
re Orixe-k euskerara itzuli zua-
la oso pozik entzun zuten, oroi-
tzapen mingarri bat nabariz be-
zela. Baña, euskerak orain duan 
egoera larria adierazi nien. 

Iñoiz Provenza-ko alderdi 
onetara irizten danak ez dedilla 
utzi Vallauris bizitatu gabe. Va-
llauris-en, bustiñak arkitzen du 
gorputza, gizonak bere arima-
ren zatia eskeñiz. 

